Нәрсә ул бәхет?
(IV сыйныфта тәрбия сәгате)

Рәмзия ҖИҺАНГИРОВА,

Лениногорск районы Кирлегәч төп мәктәбенең I квалификация категорияле башлангыч сыйныф укытучысы
Максат.
1. Бәхет төшенчәсенә аңлатма бирү.

2. Үз фикереңне курыкмыйча әйтә белергә һәм исбатларга өйрәтү.

3. Эзлекле фикер йөртү сәләтен үстерү.

4. Ягымлылык кебек сыйфатлар; туганнар, дуслар, якыннарга карата яхшы мөнәсәбәтләр тәрбияләү.

Үткәрү формасы: әңгәмә.
Җиһазлау: тактадагы язулар, плакат, китаплар күргәзмәсе, татар теленең аңлатмалы сүзлеге.
Әзерләнгән эш: тәрбия сәгате.

Кулланылган әдәбият: Татар теленең аңлатмалы сүзлеге, «Ялкын» журналы, төрле газеталар, «Татар җырлары» китабы.
Әңгәмә барышы.
– Исәнмесез, балалар. Бүген без сезнең белән «Нәрсә ул бәхет?» дигән темага сөйләшербез. Тактадагы гыйбарәләрне укыгыз әле: дөнья матур, дөнья киң; рәхәт, көләсе генә килеп тора; яшәү рәхәт, кешеләр барысы да яхшы күңелле, шат.
– Бу сүзләрне нинди кешегә карата әйтеп була? Нинди кешегә дөнья, тормыш менә шундый тоела? (Бәхетле кешегә.)
– Ә нәрсә соң ул бәхет? Сез бәхет төшенчәсен ничек аңлыйсыз? (Балалар өйдә әзерләгән язмалар буенча җавап бирәләр.)

– Әйе, бәхет ул – гомумиләштерелгән күпкырлы төшенчә. Хәзер, әйдәгез, тактадагы сүзләрне һәм язмаларыгызны кулланып, бәхет турында аңлатма биреп карыйк. Нәрсә ул бәхет? Ә хәзер татар теленең аңлатмалы сүзлегеннән карап белик әле, без дөрес аңлатма биргәнбезме икән? (Балалар сүзлектән укыйлар.)
Бәхет ул кайда була?

Шул турыда син уйла.

Кояш чыккан яктамы,

Кояш баткан яктамы?

– Чынлап та, бәхетнең юнәлешен әйтеп буламы? Бу сорауга җавап биреп буламы? Бәхетне тотып, иснәп, тәмен тешләп карап буламы? (Юк.) Бу абстракт төшенчә. Бәхетне һәр кеше үзенчә аңлый, үзенчә тоя һәм бәяли. Ә сез үзегезне бәхетле дип саныйсызмы? (Язмалар буенча җавап.)

– Ә бер билгесез философ бәхетле кешене болай тасвирлаган: «Кеше өенә шатланып кайтса һәм эшенә теләп барса, аннан да бәхетле кеше юк». (Плакатта.)

– Кеше кайчан өенә шатланып кайта? Ә кайчан кеше эшенә шатланып, үзе теләп бара?

– Ничек уйлыйсыз, бәхетле булу өчен, иң беренче чиратта кешегә нәрсә мөһимрәк?

Тактада:

Тышкы матурлык

Акча

Сәламәтлек

Яраткан эш

Яраткан гаилә
(Үзең дөрес дип уйлаган тәртиптә язарга.) 
– Әлбәттә, сәламәтлек бик мөһим. Чирле кеше бәхетле була аламы? Ни өчен?

– Бәхет, бәхетле булу – бәхәсле төшенчә. Газета битләрендә зурлар да бу темага бәхәсләшәләр. Кемдер бәхетне акчада күрә, кемгәдер эштә югары дәрәҗә кыйбат.

– Менә бу газетада: «Мин бәхетне гаиләмдә күрәм. Тагын да зуррагын – әни булуда», – дип яза Римма исемле ханым.
– Чыннан да, өйдә әни булу нинди зур бәхет. Әни янда булса, дөнья түгәрәк була. Әниләр безнең өчен үзебездән дә ныграк шатланалар. Әниләрегезне беркайчан да борчымагыз: яхшы укыгыз, тәртипле булыгыз. Әгәр дә көн саен әниегезне кочаклап: «Әнием, син дөньядагы иң матур, иң яхшы әни», – дисәгез, сезнең әниегездән дә бәхетле әни булмас.

– Шагыйрьләр дә бәхет темасына язарга яраталар, ахрысы. Безгә таныш җырлар китабында да «Бәхетем башкаласы», «Бәхетем кояшы», «Кояшлы ил – бәхет иле», «Бәхетле балалар», «Бәхетле булыгыз» һәм башка җырлар бар.

– Әйдәгез, без дә шигырьләр тыңлап китик әле. Фәйрүзә Гатауллинаның «Бәхетле дип сана үзеңне» шигырен укып алыйк.

1 нче укучы:
Һәр көн иртән яңа көн туа

Кояш нуры каплый үзәнне

Бу дөньяга син килгәнсең икән,

Бәхетле дип сана үзеңне.

2 нче укучы:
Ике якта ике фәрештәдәй

Тыңлап синең һәрбер сүзеңне,

Кайгыртучан әти-әниең булса,

Бәхетле дип сана үзеңне.

3 нче укучы:
Авыр минутларың булган чакта

Боектырма һич тә йөзеңне.

Ялгышларсыз дөнья бармый бит ул,

Бәхетле дип сана үзеңне.

– Әйдәгез, бәхетле булырга тырышыйк. Үзебез генә түгел, ә туганнар, дуслар, күршеләребезне дә бәхетле итик. Безнең һәр елмаюыбыз, матур карашыбыз, ягымлы сүзебез, ярдәмебез, эшләгән эшебез үзебезне генә түгел, якын кешеләребезне дә бәхетле итә түгелме соң?

– Шуның белән әңгәмәбез тәмам. Мин бәхетле, чөнки минем яраткан эшем, ярты сүздән аңлаучы укучыларым – сез бар. Рәхмәт сезгә, балалар!
